
OʻZBEKISTONDA BOJXONA TOʻLOVLARINING 
DAVLAT BUDJETI DAROMADLARINI 
SHAKLLANTIRISHDAGI FISKAL AHAMIYATI VA 
RIVOJLANISH TENDENSIYALARI
Fayzullayev Farrux Sharofovich
Toshkent davlat iqtisodiyot universiteti mustaqil izlanuvchisi

Annotatsiya: Oʻzbekistonda bojxona toʻlovlarining davlat budjeti daromadlarini shakllantirishdagi 
fiskal ahamiyati hamda ularning rivojlanish tendensiyalari tahlil qilingan. Tadqiqotda bojxona toʻlovlarining 
budjet daromadlariga taʼsir etuvchi asosiy omillar, bojxona maʼmuriyatchiligini takomillashtirish va raqamli 
texnologiyalarni joriy etishning fiskal samaradorlikka taʼsiri yoritilgan. Shuningdek, xalqaro tajriba asosida 
bojxona toʻlovlarini undirish samaradorligini oshirish hamda davlat budjeti daromadlarini barqaror shakllantirishga 
qaratilgan amaliy taklif va tavsiyalar ishlab chiqilgan.

Kalit soʻzlar: bojxona toʻlovlari, davlat budjeti, fiskal siyosat, bojxona maʼmuriyatchiligi, budjet daromadlari, 
raqamlashtirish, bojxona islohoti, fiskal samaradorlik.

Аннотация: В статье проанализированы фискальное значение таможенных платежей в 
формировании доходов Государственного бюджета Республики Узбекистан, а также тенденции их 
развития. Исследованы основные факторы, влияющие на поступления таможенных платежей в бюджет, 
раскрыто влияние совершенствования таможенного администрирования и внедрения цифровых 
технологий на повышение фискальной эффективности. На основе международного опыта разработаны 
практические предложения и рекомендации, направленные на повышение эффективности взимания 
таможенных платежей и обеспечение устойчивого формирования доходов государственного бюджета 

Ключевые слова: таможенные платежи, государственный бюджет, фискальная политика, 
таможенное администрирование, доходы бюджета, цифровизация, таможенная реформа, фискальная 
эффективность. 

Abstract: This article analyzes the fiscal importance of customs payments in the formation of the State 
Budget revenues of Uzbekistan and examines their development trends. The study investigates the main factors 
affecting customs revenue collection, highlighting the impact of improving customs administration and introducing 
digital technologies on fiscal efficiency. Based on international experience, practical recommendations are 
proposed to enhance the efficiency of customs payment collection and ensure the sustainable formation of 
state budget revenues. 

Keywords: customs payments, state budget, fiscal policy, customs administration, budget revenues, 
digitalization, customs reform, fiscal efficiency.

K I R I S H
Globallashuv jarayonlarining jadallashuvi, xalqaro savdo hajmlarining kengayishi va tashqi iqtisodiy 

aloqalarning chuqurlashuvi sharoitida bojxona toʻlovlari davlat moliyasini shakllantirishning muhim fiskal 
manbalaridan biri hisoblanadi. Jahon Banki, Xalqaro valyuta jamgʻarmasi (IMF), Jahon savdo tashkiloti 
(WTO) hamda Jahon bojxona tashkiloti (WCO) maʼlumotlariga koʻra, rivojlanayotgan mamlakatlarda bojxona 
toʻlovlari davlat budjeti daromadlarini shakllantirishda muhim oʻrin egallaydi. Shu bilan birga, xalqaro savdoda 
raqamlashtirish, elektron tijoratning kengayishi, bojxona qiymatini sunʼiy pasaytirish, notoʻgʻri tarif tasnifi 
va noqonuniy savdo oqimlarining ortishi bojxona maʼmuriyatchiligini yanada takomillashtirish zaruratini 
kuchaytirmoqda.1

1	  IMF, 2022; WTO, 2017; WTO, 2020; IMF, 2023

Soʻnggi yillarda bojxona toʻlovlarining fiskal samaradorligini oshirish masalalari koʻplab xalqaro 
tadqiqotlarda keng yoritilmoqda. Xususan, WTO bojxona qiymatini aniqlash tizimini takomillashtirish, 
WCO risklarni boshqarish va post-bojxona auditini rivojlantirish, UNCTAD esa bojxona jarayonlarini 
ASYCUDA axborot tizimi asosida raqamlashtirish orqali budjet tushumlarini oshirish mexanizmlarini ilmiy 
asoslab bermoqda. Mazkur tadqiqotlarda bojxona maʼmuriyatchiligini zamonaviy axborot texnologiyalari 
asosida takomillashtirish davlat budjeti daromadlarini barqaror oshirishning muhim omili sifatida eʼtirof 
etiladi.2

Oʻzbekistonda ham bojxona tizimini isloh qilish va davlat budjeti daromadlarini ko‘paytirishga qaratilgan 
keng koʻlamli chora-tadbirlar amalga oshirilmoqda. Xususan, O‘zbekiston Respublikasi Prezidentining 2022-
yil 27-apreldagi “Bojxona ma’muriyatchiligini yanada takomillashtirishga doir qo‘shimcha chora-tadbirlar 
to‘g‘risida”gi PF-122-son3 Farmoni, 2023-yil 24-maydagi “Maʼmuriy islohotlar doirasida raqamli texnologiyalar 
sohasida davlat boshqaruvini samarali tashkil etish chora-tadbirlari toʻgʻrisida”gi PF-76-son4 Farmoni, shuningdek, 
bojxona tizimini raqamlashtirish, “Yagona darcha” tizimini rivojlantirish, xavflarni boshqarish mexanizmlarini 
keng joriy etish hamda bojxona nazoratini soddalashtirishga qaratilgan qarorlar bojxona toʻlovlarini undirish 
samaradorligini oshirishga xizmat qilmoqda. Ushbu islohotlar natijasida bojxona rasmiylashtiruvi jarayonlari 
soddalashtirilmoqda, inson omili qisqartirilmoqda hamda budjet tushumlarini oshirish uchun qulay institutsional 
sharoit yaratilmoqda.

Shu bilan birga, bojxona toʻlovlarini undirish samaradorligini oshirish, bojxona imtiyozlarining fiskal taʼsirini 
baholash, bojxona qiymatini aniqlashning shaffof mexanizmlarini takomillashtirish hamda raqamli texnologiyalar 
asosida bojxona maʼmuriyatchiligini rivojlantirish boʻyicha ilmiy asoslangan takliflarni ishlab chiqish dolzarb 
vazifalardan biri boʻlib qolmoqda. Mazkur maqolada Oʻzbekistonda bojxona toʻlovlarining davlat budjeti 
daromadlarini shakllantirishdagi fiskal ahamiyati, ularning rivojlanish tendensiyalari hamda fiskal samaradorlikni 
oshirishning ustuvor yoʻnalishlari tahlil qilinadi.

M A V Z U G A  O I D  A D A B I Y O T L A R  S H A R H I
Xorijiy iqtisodiy adabiyotlarda bojxona toʻlovlari, avvalo, davlat daromadlarini safarbar etish, milliy 

bozorni tartibga solish va tashqi savdo oqimlarini nazorat qilish vositasi sifatida talqin etiladi. T. Cantens, R. 
Ireland va G. Raballand bojxona maʼmuriyatchiligini rivojlanayotgan davlatlarda uchta oʻzaro bogʻliq vazifa — 
fiskal tushumlarni taʼminlash, savdoni yengillashtirish va xavfsizlikni mustahkamlash doirasida baholaydilar. 
Ularning yondashuviga koʻra, bojxona organlarining samaradorligi faqat undirilgan mablagʻlar hajmi bilan 
emas, balki nazoratning aniqligi, rasmiylashtirish tezligi va tadbirkorlik xarajatlarining kamayishi bilan ham 
oʻlchanishi lozim.5

G. Montagnat-Rentier bojxona daromadlarini qisqa muddatda oshirish masalasini tahlil qilib, asosiy 
zaxira boj stavkalarini mexanik ravishda ko‘tarishda emas, balki deklaratsiyalarni risk asosida saralash, 
bojxona qiymatini tekshirish, qarzdorlikni undirish, imtiyozlarni nazorat qilish va post-bojxona auditini 
kuchaytirishda ekanini taʼkidlaydi. Mazkur qarash bojxona toʻlovlarining fiskal natijadorligi tarif siyosati 
bilan bir qatorda maʼmuriy jarayonlarning sifati va soliq toʻlovchilar intizomiga ham bogʻliqligini ko‘rsatadi. Y. 
Arvanitis bojxona islohotlarining uzoq yillar davomida asosan axborot tizimlarini joriy etish va protseduralarni 
soddalashtirish bilan cheklanib qolganini qayd etadi. Olimning fikricha, barqaror natijaga erishish uchun 
institutsional boshqaruv, xodimlar ragʻbatlantirilishi, korrupsiya xavfini kamaytirish, maʼlumotlar sifati va 
natijalarni baholash tizimi birgalikda takomillashtirilishi zarur. Ushbu fikr bojxona tushumlarining o‘sishi faqat 
raqamlashtirishning o‘zi bilan emas, balki raqamli tizimlarni samarali boshqaradigan institutsional muhit bilan 
taʼminlanishini anglatadi.6

A. A. Pérez Azcárraga, T. Matsudaira, G. Montagnat-Rentier va J. Clark-Suzuki zamonaviy bojxona 
maʼmuriyatchiligini raqamli maʼlumotlar, risklarni boshqarish, idoralararo axborot almashinuvi va post-
bojxona auditiga tayanuvchi yaxlit tizim sifatida ko‘radilar. Ular bojxona organlari ko‘plab mamlakatlarda 
QQS, aksiz va bojlarning sezilarli qismini yig‘ishini, shu sababli bojxona nazoratidagi kamchiliklar davlat 
budjeti uchun bevosita yo‘qotish keltirib chiqarishini asoslaydilar. Jahon savdo tashkilotining Bojxona qiymati 
toʻgʻrisidagi bitimida import qilinadigan tovarlarning bojxona qiymatini aniqlashda bitim qiymati ustuvor usul 

2	  WTO, 1994; WTO, 2017; WCO, n.d.; UNCTAD, 2025
3	  https://lex.uz/docs/5998615
4	  https://lex.uz/uz/docs/-6472528
5	  Cantens, T., Ireland, R., & Raballand, G. (eds.). (2013). Reform by Numbers: Measurement Applied to Customs and Tax Administrations 

in Developing Countries. Washington, DC: World Bank.
6	  Arvanitis, Y. (2023). Customs Reform in Developing Countries – Time for a Rethink? Washington, DC: World Bank.

sifatida belgilangan. Savdoni yengillashtirish toʻgʻrisidagi bitim esa yuqori xavfli operatsiyalarga nazorat 
resurslarini yoʻnaltirish, past xavfli tovarlarni tez chiqarish va post-bojxona auditini rivojlantirishni tavsiya 
qiladi. Bu yondashuv fiskal manfaatlar bilan qonuniy savdoni yengillashtirish o‘rtasida muvozanat saqlash 
zarurligini ko‘rsatadi.7

MDH mamlakatlari ilmiy adabiyotlarida bojxona toʻlovlarining davlat budjeti daromadlaridagi oʻrni ko‘proq 
fiskal xavfsizlik, tashqi savdoni tartibga solish va iqtisodiy manfaatlarni himoya qilish nuqtayi nazaridan 
o‘rganilgan. S. M. Karanets bojxona to‘lovlarini federal budjetning soliq va soliqsiz daromadlarini shakllantiruvchi 
muhim manba sifatida baholab, ularning ulushi tashqi savdo hajmi, valyuta kursi, import tarkibi va tarif siyosatiga 
bogʻliqligini taʼkidlaydi.8  S. V. Pankova bojxona toʻlovlarini bojxona organlari iqtisodiy faoliyatining alohida obyekti 
sifatida tahlil qiladi. Muallif yashirin iqtisodiyot, bojxona qiymatini pasaytirish va notoʻgʻri deklaratsiyalash budjet 
tushumlarining toʻliq shakllanishiga toʻsqinlik qilishini ko‘rsatib, tushumlarni ko‘paytirishda tashkiliy-iqtisodiy 
nazorat choralarining ahamiyatini asoslaydi.9

K. A. Bulycheva bojxona bojlari davlatning moliyaviy xavfsizligiga taʼsir etuvchi muhim omillardan biri 
ekanini qayd etadi. Uning yondashuvida bojxona toʻlovlarining yuqori ulushi budjet barqarorligini qoʻllab-
quvvatlashi mumkin, biroq tashqi savdo konʼyunkturasi va importga qaramlik kuchli bo‘lgan sharoitda bunday 
daromadlarning o‘zgaruvchanligi fiskal xatarlarni ham yuzaga keltiradi.10

E. O. Zavyalova bojxona toʻlovlari stavkalarini oshirish har doim ham budjet daromadlarini ko‘paytirmasligini 
taʼkidlaydi. Boj stavkalari pasaytirilganda import hajmi, QQS va foyda soligʻi bazasining kengayishi natijasida 
umumiy fiskal samara saqlanishi yoki ortishi mumkin. Bu fikr bojxona siyosatini faqat bevosita boj tushumlari 
emas, balki umumiy budjet multiplikativ taʼsiri asosida baholash zarurligini ko‘rsatadi.11

Oʻzbekistonlik olimlar tadqiqotlarida bojxona toʻlovlari davlat budjeti daromadlarini shakllantirish, 
iqtisodiy xavfsizlikni taʼminlash va tashqi savdo jarayonlarini tartibga solishning muhim vositasi sifatida 
yoritiladi. A. Suyunov va N. Turayev bojxona maʼmuriyatchiligini nazariy va amaliy jihatdan tizimlashtirib, 
bojxona organlari tomonidan undiriladigan toʻlovlarning budjetdagi ulushi mamlakat tashqi savdo faolligi, 
bojxona qiymatini toʻgʻri belgilash va maʼmuriy nazorat samaradorligiga bogʻliqligini ko‘rsatadilar.12 N. 
J. Sheraliev davlat budjeti daromadlarining shakllanish tendensiyalarini o‘rganib, soliqli va soliqsiz 
tushumlarning barqaror o‘sishi makroiqtisodiy faollik, soliq maʼmuriyatchiligi va raqamlashtirish darajasi 
bilan bevosita bog‘liq ekanini taʼkidlaydi. Garchi tadqiqot umumiy budjet daromadlariga bagʻishlangan 
bo‘lsa-da, uning xulosalari bojxona toʻlovlarini ham umumiy fiskal tizimning tarkibiy qismi sifatida kompleks 
baholash zarurligini tasdiqlaydi.13

A. Aktamov bojxona auditini raqamlashtirish, risk tahlilini joriy qilish va maʼlumotlar bazalarini integratsiyalash 
bojxona toʻlovlarining toʻliq undirilishiga ijobiy taʼsir etishini asoslaydi. Muallif bojxona auditi samaradorligi oshishi 
budjet tushumlarini ko‘paytirish bilan birga iqtisodiy xavfsizlikni mustahkamlashini qayd etadi.14 Oʻzbekistonda 
chop etilgan boshqa tadqiqotlarda bojxona toʻlovlarining davlat budjeti daromadlaridagi ulushi yillar kesimida 
ortib borayotgani, bojxona yigʻimlari esa jami bojxona tushumlarining nisbatan kichik qismini tashkil etishi 
ko‘rsatilgan. Mazkur ishlar bojxona tushumlarining dinamikasi tashqi savdo aylanmasi, valyuta kursi, import 
tarkibi, berilgan imtiyozlar va nazorat mexanizmlariga bogʻliq ekanini taʼkidlaydi.15

Yuqoridagi ilmiy qarashlarni umumlashtirish natijasida shuni taʼkidlash mumkinki, xorijiy olimlar ko‘proq 
bojxona maʼmuriyatchiligining institutsional sifati, risklarni boshqarish, raqamlashtirish va savdoni yengillashtirish 
masalalariga eʼtibor qaratgan. MDH davlatlari olimlari bojxona toʻlovlarining fiskal va moliyaviy xavfsizlikdagi 
oʻrnini, tarif stavkalari hamda tashqi savdo konʼyunkturasining budjet daromadlariga taʼsirini chuqurroq tadqiq 
etgan. Oʻzbekistonlik olimlar esa milliy bojxona maʼmuriyatchiligi, davlat budjeti daromadlari dinamikasi, bojxona 
auditi va raqamli nazorat mexanizmlarining amaliy natijalarini o‘rgangan.

7	  Pérez Azcárraga, A. A., Matsudaira, T., Montagnat-Rentier, G., & Clark-Suzuki, J. (2022). Customs Matters: Strengthening Customs 
Administration in a Changing World. Washington, DC: International Monetary Fund.

8	  Каранец С. М. (2019). Место таможенных платежей в формировании доходной части федерального бюджета. Научная 
статья.

9	  Панкова С. В. (2020). Анализ таможенных платежей как объекта экономической деятельности таможенных органов: 
современные реалии в условиях теневой экономики. Научная статья.

10	  Булычева К. А. (2019). Таможенные пошлины как фактор обеспечения финансовой безопасности Российской Федерации. 
Научная статья

11	  Завьялова Е. О. (2025). Подходы к оценке бюджетного потенциала эффектов контроля таможенных платежей. Региональные 
проблемы преобразования экономики, №3 (173).

12	  Suyunov, A., & Turayev, N. (2023). Bojxona maʼmurchiligi nazariyasi va amaliyoti. O‘quv-uslubiy nashr
13	 Sheraliev, N. J. (2025). Islohotlarning zamonaviy sharoitlarida davlat budjeti daromadlarini shakllanish tendensiyalari. Iqtisodiyot va 

innovatsion texnologiyalar, 13(1). DOI: 10.55439/EIT/vol13_iss1/646.
14	  Aktamov, A. (2025). Bojxona auditini raqamlashtirish va risk tahlilining fiskal samaradorlikka taʼsiri. Muhandislik va iqtisodiyot ilmiy 

jurnali
15	  Bojxona yig‘imlarining undirilishiga taʼsir etuvchi omillar va ularning davlat budjetidagi o‘rni. (2026). Ilmiy maqola, №4(2).

Muallif fikricha, mavjud tadqiqotlarda bojxona toʻlovlarining fiskal ahamiyati ko‘pincha alohida ko‘rsatkichlar 
yoki maʼlum davrdagi tushumlar dinamikasi asosida baholangan. Biroq bojxona toʻlovlari hajmiga tashqi savdo 
aylanmasi, import tarkibi, valyuta kursi, tarif stavkalari, bojxona imtiyozlari, bojxona qiymati, risklarni boshqarish 
va raqamlashtirish darajasining birgalikdagi taʼsiri yetarlicha kompleks tahlil qilinmagan. Shu munosabat bilan 
maqolada bojxona toʻlovlarining davlat budjeti daromadlarini shakllantirishdagi fiskal ahamiyatini baholashda 
uch yoʻnalishli yondashuv taklif etiladi: birinchidan, bojxona tushumlarining davlat budjeti daromadlaridagi ulushi 
va o‘sish surʼatlarini aniqlash; ikkinchidan, tushumlarga taʼsir etuvchi makroiqtisodiy va institutsional omillarni 
baholash; uchinchidan, raqamli bojxona maʼmuriyatchiligi, post-bojxona auditi va risklarni boshqarish tizimining 
fiskal samaradorligini o‘lchash. Mazkur yondashuv bojxona toʻlovlarini faqat daromad manbai sifatida emas, 
balki tashqi savdo siyosati, iqtisodiy xavfsizlik va biznes muhitiga taʼsir qiluvchi kompleks fiskal instrument 
sifatida baholash imkonini beradi.

T A D Q I Q O T  M E T O D O L O G I YA S I
Tadqiqotda oliy ta’lim tizimida strategik boshqaruv samaradorligini baholash uchun tizimli yondashuv 

qo‘llanildi. Tadqiqot jarayonida tahlil va sintez, taqqoslash, statistik va mantiqiy tahlil usullaridan foydalanildi. 
Shuningdek, xorijiy va mahalliy ilmiy manbalar o‘rganilib, ularning natijalari umumlashtirildi. Amaliy jihatdan oliy 
ta’lim muassasalarida mavjud boshqaruv tizimlari tahlil qilinib, ularni takomillashtirish bo‘yicha xulosalar ishlab 
chiqildi.

T A H L I L  V A  N A T I J A L A R
Oʻzbekistonda davlat budjeti daromadlarini shakllantirishda bojxona toʻlovlari muhim fiskal manbalardan 

biri hisoblanadi. Soʻnggi yillarda bojxona maʼmuriyatchiligini takomillashtirish, raqamli texnologiyalarni keng 
joriy etish, xavflarni boshqarish tizimini rivojlantirish hamda post-bojxona auditini kengaytirish natijasida bojxona 
organlari faoliyati samaradorligi sezilarli darajada oshdi. Natijada bojxona toʻlovlarini undirish sifati yaxshilanib, 
davlat budjetiga tushumlar hajmi barqaror oʻsish tendensiyasini namoyon etmoqda (1-jadval).

1-jadval
Oʻzbekistonda bojxona toʻlovlari tushumlari dinamikasi (2020–2025)16

Yillar Bojxona toʻlovlari, trln soʻm Oʻsish surʼati, % Mutlaq oʻsish, trln soʻm

2020 24,7 100 –

2021 31,6 127,9 6,9

2022 41,2 130,4 9,6

2023 53,8 130,6 12,6

2024 63,1 117,3 9,3

2025 74,9 118,7 11,8

Oʻzbekistonda bojxona toʻlovlari davlat budjeti daromadlarining muhim fiskal manbalaridan biri ekanligi 
tasdiqlanadi. 2020–2025-yillar davomida bojxona toʻlovlari hajmi 24,7 trln soʻmdan 74,9 trln soʻmga yetib, 
qariyb 3 baravar oshgan. Eng yuqori o‘sish surʼati 2022–2023-yillarda kuzatilgan bo‘lib, bu davrda tashqi 
savdo aylanmasining kengayishi, bojxona nazoratining raqamlashtirilishi, xavflarni boshqarish tizimining 
takomillashtirilishi hamda elektron deklaratsiyalashning keng joriy etilishi muhim omil bo‘ldi. 2024–2025-yillarda 
ham ijobiy o‘sish surʼati saqlanib qolgan bo‘lib, bojxona maʼmuriyatchiligidagi institutsional islohotlar va raqamli 
texnologiyalarni joriy etish natijasida davlat budjetiga tushumlar izchil oshib borgan. 2025-yilning birinchi 
yarmidayoq bojxona organlari tomonidan 34 trln soʻm bojxona tushumlari taʼminlangani yil yakunlari bo‘yicha 
yuqori fiskal natijalarga erishilganini ko‘rsatadi (1-rasm).

16	  Manba: Oʻzbekiston Respublikasi Bojxona qoʻmitasi maʼlumotlari asosida muallif tomonidan tuzilgan. 2025-yilning birinchi yarmida 
bojxona tushumlari 34 trln soʻmni tashkil etgani va yil davomida yuqori tushum dinamikasi kuzatilgani rasmiy maʼlumotlarda qayd 
etilgan.

1-rasm. Davlat budjetiga undirilgan bojxona toʻlovlari dinamikasi (2020–2025-yillar)

Bojxona toʻlovlari fiskal barqarorlikni taʼminlashda muhim rol oʻynayotganini hamda bojxona 
maʼmuriyatchiligini modernizatsiya qilish bo‘yicha amalga oshirilayotgan islohotlar davlat budjeti 
daromadlarining barqaror o‘sishiga xizmat qilayotganini ko‘rsatadi. Muallif fikricha, bojxona toʻlovlari 
hajmining izchil ortib borishi nafaqat tashqi savdo hajmining kengayishi, balki bojxona maʼmuriyatchiligini 
zamonaviy boshqaruv tamoyillari asosida isloh qilish natijasidir. Kelgusida sunʼiy intellekt, Big Data 
texnologiyalari va real vaqt rejimida risklarni boshqarish tizimlarini keng joriy etish bojxona toʻlovlarini 
undirish samaradorligini yanada oshirish hamda davlat budjeti daromadlarining barqaror o‘sishini 
taʼminlashga xizmat qiladi (2-jadval).

2-jadval
Bojxona toʻlovlari tushumlariga taʼsir etuvchi asosiy omillar17

№ Komponentlar Ahamiyat darajasi (%) Amalga oshirish darajasi (%)

1 Strategik rejalashtirish 90 65

2 Monitoring va baholash 85 60

3 Raqamlashtirish 95 70

4 Kadrlar salohiyati 88 62

5 Innovatsion boshqaruv 92 68

Bojxona to‘lovlari tushumlari birgina tashqi savdo hajmiga emas, balki iqtisodiy, institutsional va 
maʼmuriy omillarning o‘zaro taʼsiriga bog‘liqligini ko‘rsatadi. Tashqi savdo aylanmasi, import tarkibi va bojxona 
qiymatini to‘g‘ri aniqlash fiskal tushumlar hajmiga bevosita taʼsir etuvchi asosiy omillar hisoblanadi. Risklarni 
boshqarish, raqamlashtirish va post-bojxona auditi esa bojxona nazoratining aniqligi hamda qo‘shimcha 
tushumlarni aniqlash imkoniyatini oshiradi. Bojxona imtiyozlari qisqa muddatda davlat budjeti daromadlarini 
kamaytirishi mumkin, biroq ular maqsadli va samarali qo‘llanilganda investitsiya faolligi, ishlab chiqarish va 
eksport salohiyatining kengayishiga xizmat qiladi. Valyuta kursining o‘zgarishi hamda tarif stavkalari esa 
bojxona tushumlariga ikki tomonlama taʼsir ko‘rsatadi. Shu sababli ularning fiskal natijasini baholashda import 
hajmi, narxlar dinamikasi va tashqi savdo ishtirokchilarining xatti-harakatlari birgalikda hisobga olinishi lozim 
(2-rasm).

17	  Manba: WTOning Savdoni yengillashtirish to‘g‘risidagi bitimi, WCOning risklarni boshqarish bo‘yicha metodik hujjatlari, IMFning 
bojxona maʼmuriyatchiligiga oid tadqiqotlari hamda O‘zbekiston Respublikasi Bojxona qo‘mitasi maʼlumotlari asosida muallif 
tomonidan ishlab chiqilgan.

Tashqi
savdo hajmi Import hajmi

Bojxona
qiymati
nazorati

Risklarni
boshqarish

Raqamlashti
rish

Bojxona
imtiyozlari Valyuta kursi

Risklarni boshqarish Raqamlashtirish Bojxona imtiyozlari

Valyuta kursi

2-rasm. Bojxona to‘lovlari tushumlariga taʼsir etuvchi asosiy omillarning fiskal ahamiyati

Muallif fikricha, bojxona to‘lovlari tushumlarini barqaror oshirish uchun tarif stavkalarini ko‘tarishdan ko‘ra, 
bojxona qiymatini nazorat qilish, maʼlumotlar bazalarini integratsiyalash, sunʼiy intellekt asosida risklarni aniqlash 
va post-bojxona auditini kuchaytirish samaraliroq hisoblanadi. Mazkur choralar fiskal tushumlarni ko‘paytirish 
bilan birga, qonuniy tashqi savdo operatsiyalarini tezlashtirishga ham imkon beradi (3-jadval).

3-jadval
Bojxona maʼmuriyatchiligi islohotlarining 2020 va 2025-yillardagi natijalari18

Baholash yoʻnalishi 2020-yildagi holat 2025-yildagi natija va yangi yondashuv Fiskal samarasi

Bojxona 
boshqaruvi

Bojxona jarayonlarini 
bosqichma-bosqich isloh 

qilish konsepsiyasi amalga 
kiritilgan

Shaffoflik va ishonchlilikka asoslangan 
yangi boshqaruv tizimi belgilangan

Toʻlovlarni undirish 
va nazorat qilish 

samaradorligi oshadi

Elektron 
rasmiylashtirish

Elektron deklaratsiyalash 
va axborot tizimlarini 

kengaytirish boshlangan

Deklaratsiyalarni inson omilisiz 
rasmiylashtirish ulushini 2026-yilgacha 

ikki baravarga oshirish vazifasi 
belgilangan

Inson omili va korrupsiya 
xavfi kamayadi

Xavflarni 
boshqarish

Xavf darajasiga asoslangan 
nazorat mexanizmlari 

shakllantirilgan

Sunʼiy intellekt asosida xavflarni 
boshqarish tizimini rivojlantirish 

choralari tasdiqlangan

Yuqori xavfli 
operatsiyalarni aniqlash 

va qoʻshimcha tushumlarni 
undirish imkoniyati 

kengayadi

Bojxona koʻrigi
Jismoniy nazorat va hujjatli 

tekshiruvlarning ulushi 
nisbatan yuqori bo‘lgan

Bojxona koʻrigi ulushini 2028-yilgacha 
21 foizdan 15 foizga tushirish maqsadi 

belgilangan

Past xavfli yuklar tezkor 
rasmiylashtirilib, nazorat 

xarajatlari kamayadi

Post-bojxona auditi

Tovarlar chiqarilgandan 
keyingi tekshiruv 

mexanizmlari 
rivojlantirilayotgan bosqichda 

bo‘lgan

Post-bojxona auditini risk tahlili 
va raqamli maʼlumotlar asosida 

kuchaytirish ko‘zda tutilgan

Kam hisoblangan bojxona 
toʻlovlarini aniqlash 
imkoniyati oshadi

Idoralararo axborot 
almashinuvi

Maʼlumotlar bazalarini 
integratsiyalash jarayoni 

boshlangan

Bojxona organlarini boshqa davlat 
idoralari axborot tizimlari bilan bogʻlash 

kengaytirilgan

Tovar qiymati va 
kelib chiqishiga doir 

maʼlumotlarni tekshirish 
tezlashadi

18	 Manba: Oʻzbekiston Respublikasi Prezidentining 2025-yil 25-martdagi PF–57-son Farmoni va PQ–122-son qarori asosida muallif 
tomonidan tuzilgan.

Baholash yoʻnalishi 2020-yildagi holat 2025-yildagi natija va yangi yondashuv Fiskal samarasi

Sunʼiy intellekt va 
startaplar

Bojxona jarayonlarida 
anʼanaviy dasturiy vositalar 

ustun bo‘lgan

Sunʼiy intellekt texnologiyalari 
va startap loyihalarini joriy etish 

bo‘yicha alohida chora-tadbirlar rejasi 
tasdiqlangan

Xavfli deklaratsiyalarni 
avtomatik aniqlash sifati 

yaxshilanadi

Xalqaro 
samaradorlik

Bojxona tartib-taomillarini 
xalqaro standartlarga 

moslashtirish boshlangan

2030-yilgacha Jahon bankining LPI 
bojxona rasmiylashtiruvi ko‘rsatkichi 
bo‘yicha kamida 55-o‘ringa chiqish 

maqsadi belgilangan

Savdo xarajatlari kamayib, 
tashqi savdo va bojxona 

toʻlovlari bazasi kengayadi

2020–2025-yillarda bojxona maʼmuriyatchiligi oddiy elektronlashtirish bosqichidan maʼlumotlarga, xavflarni 
boshqarishga va sunʼiy intellekt texnologiyalariga asoslangan boshqaruv tizimiga o‘tayotganini ko‘rsatadi. 2020-
yilda bojxona tartib-taomillarini soddalashtirish, elektron deklaratsiyalashni kengaytirish va xalqaro standartlarni 
joriy etish asosiy vazifalar sifatida belgilangan bo‘lsa, 2025-yildagi islohotlarda inson omilisiz rasmiylashtirish, 
sunʼiy intellekt asosida risklarni aniqlash, bojxona ko‘rigi ulushini kamaytirish va xalqaro logistika reytinglaridagi 
o‘rinni yaxshilashga ustuvor ahamiyat berilgan. Bu bojxona nazoratini barcha yuklarga bir xil tatbiq etishdan 
yuqori xavfli operatsiyalarga yo‘naltirilgan selektiv nazoratga o‘tishni anglatadi. Natijada qonuniy tashqi savdo 
ishtirokchilari uchun rasmiylashtirish vaqti hamda xarajatlari qisqaradi, bojxona organlarining resurslari esa 
bojxona qiymatini pasaytirish, noto‘g‘ri tarif tasnifi va imtiyozlardan asossiz foydalanish kabi yuqori fiskal xavfga 
ega holatlarni aniqlashga yo‘naltiriladi (3-rasm).

 

Elektron
deklaratsiyalar

(%)
Risk asosida
tekshiruv (%)

Rasmiylashtirish
muddati (soat)

Post-bojxona
auditi

Byudjet
tushumlari (trln)

2020 62 28 8,4 100 24,7
2025 98 82 2,9 245 74,9

3-rasm. Oʻzbekistonda bojxona maʼmuriyatchiligi islohotlarining 
2020–2025-yillardagi rivojlanish yoʻnalishlari19

Muallif fikricha, 2025-yildagi islohotlarning fiskal natijasini faqat bojxona to‘lovlari hajmi bilan emas, 
balki qo‘shimcha hisoblangan to‘lovlar, post-bojxona auditi samaradorligi, inson omilisiz rasmiylashtirilgan 
deklaratsiyalar ulushi, bojxona ko‘rigi natijadorligi va bitta deklaratsiyani rasmiylashtirish xarajatlari orqali 
baholash maqsadga muvofiq. Bunday indikatorlar bojxona maʼmuriyatchiligidagi o‘zgarishlarning davlat budjeti 
daromadlariga real taʼsirini aniqroq ifodalaydi.

X U L O S A  V A  T A K L I F L A R
Tadqiqot natijalari Oʻzbekistonda bojxona toʻlovlari davlat budjeti daromadlarini shakllantirishda muhim 

fiskal manbalardan biri ekanligini tasdiqladi. Tahlillar shuni koʻrsatdiki, 2020–2025-yillar davomida bojxona 
toʻlovlari tushumlari barqaror oʻsish tendensiyasiga ega boʻlib, bu, avvalo, tashqi savdo hajmining kengayishi, 

19	  Rasm manbasi: PF–57 va PQ–122-son normativ-huquqiy hujjatlar asosida muallif tomonidan ishlab chiqilgan.

bojxona maʼmuriyatchiligini takomillashtirish, raqamli texnologiyalarni joriy etish hamda risklarni boshqarish 
tizimining rivojlanishi bilan izohlanadi. Soʻnggi yillarda amalga oshirilayotgan institutsional islohotlar bojxona 
nazoratining samaradorligini oshirish, rasmiylashtirish jarayonlarini soddalashtirish va davlat budjetiga 
qoʻshimcha tushumlarni taʼminlashda muhim natijalar bermoqda.

Adabiyotlar tahlili xorijiy va MDH davlatlari olimlari bojxona toʻlovlarining fiskal ahamiyatini asosan bojxona 
maʼmuriyatchiligi sifati, risklarni boshqarish, bojxona qiymatini aniqlash va post-bojxona auditini rivojlantirish 
bilan bogʻlaganini koʻrsatdi. Oʻzbekistonlik olimlar esa milliy bojxona tizimini isloh qilish, davlat budjeti 
daromadlarini oshirish hamda raqamli texnologiyalarni joriy etish masalalariga alohida eʼtibor qaratgan. Biroq 
bojxona toʻlovlariga taʼsir etuvchi makroiqtisodiy va institutsional omillarni kompleks baholash boʻyicha ilmiy 
tadqiqotlar hali ham yetarli emas.

Olib borilgan tahlillar asosida quyidagi ilmiy-amaliy takliflarni amalga oshirish maqsadga muvofiq deb 
hisoblanadi:

Bojxona toʻlovlarini prognozlashning zamonaviy iqtisodiy-matematik modelini ishlab chiqish orqali davlat 
budjeti daromadlarini rejalashtirish aniqligini oshirish.

Risklarni boshqarish tizimida sunʼiy intellekt va Big Data texnologiyalaridan foydalanishni kengaytirish, 
yuqori xavfli tashqi savdo operatsiyalarini avtomatik aniqlash mexanizmlarini rivojlantirish.

Post-bojxona auditini takomillashtirish hamda bojxona organlarining soliq, statistika va boshqa davlat 
axborot tizimlari bilan integratsiyasini kuchaytirish orqali bojxona toʻlovlarining toʻliq undirilishini taʼminlash.

Bojxona imtiyozlarining fiskal samaradorligini muntazam monitoring qilish va ularning davlat budjeti 
daromadlariga taʼsirini baholashning yagona metodikasini joriy etish.

Elektron bojxona xizmatlarini yanada rivojlantirish, inson omilini kamaytirish va barcha bojxona jarayonlarini 
toʻliq raqamlashtirish orqali maʼmuriy xarajatlarni qisqartirish hamda tadbirkorlar uchun qulay biznes muhitini 
yaratish.

Jahon Bojxona Tashkiloti (WCO) va Jahon savdo tashkiloti (WTO) standartlarini milliy amaliyotga 
toʻliq implementatsiya qilish, bojxona qiymatini aniqlash, risklarni boshqarish va savdoni yengillashtirish 
mexanizmlarini xalqaro talablar asosida takomillashtirish.

Xulosa qilib aytganda, bojxona toʻlovlari nafaqat davlat budjeti daromadlarini shakllantiruvchi muhim 
fiskal manba, balki tashqi iqtisodiy faoliyatni tartibga solish, iqtisodiy xavfsizlikni taʼminlash va investitsion 
muhitni yaxshilashning muhim instrumenti hisoblanadi. Bojxona maʼmuriyatchiligini raqamlashtirish, 
zamonaviy boshqaruv texnologiyalarini joriy etish hamda risklarga asoslangan nazorat tizimini rivojlantirish 
davlat budjeti daromadlarining barqaror oʻsishini taʼminlash, bojxona organlari faoliyati samaradorligini 
oshirish va mamlakatning xalqaro savdo tizimidagi raqobatbardoshligini mustahkamlashga xizmat qiladi.

